
					ఈ పుట అచ్చుదిద్దబడ్డది

దొలుతఁ గత్తళముఁ దుత్తునియలు సేసి - తల త్రుంచివైచెద దారుణాస్త్రముల

పెను పేరి పడియున్న ప్రియసహోదరుని - నిను జూచు రాముఁడు నేఁ డవశ్యమును,"

అని పల్క లక్ష్మణుం డన్నిశాచరునిఁ - గనుగొని “యీవృథాగర్వ మేమిటికి

పలుకులఁ బని యేమి బవరంబులోనఁ - దొలఁగక నాతోడ దొడరుదుగాక!

మాటలాడక వహ్ని మడియించుమాడ్కి - మాటలాడక నిన్ను మడియింతు నిపుడు,

పని లేని పంతము ల్పలుకంగనేల” - యనుచు నుగ్రాస్త్రంబు లరివోసి తిగిచి

ఘనతరభీషణాకారుఁడై పేర్చి - కనుగవఁ గెంజాయ గడలుకొనంగ

నమరంగఁ గోపించి యర్కదీధితులు - గమియంగ దిక్కులఁ గలయంగఁ బర్వి

విలయాగ్నికీలల విస్ఫులింగములు - కనుఁగొనఁ దెరలేడు ఘనతరశక్తి5500

కలయమ్ము సంధించి కఱకురక్కసుని - యలఘువక్షస్స్థల మట గాడ నేయ

దాన దైత్యుండు రక్తము గ్రక్కి మూర్ఛ - నూని యంతనె తెల్వి నొంది పెల్లార్చి

వాఁడిమి మిగులఁ దీవ్రంబున నేసె - మూఁడుబాణములు రామునితమ్మునురము

అప్పుడు ధీరులై యధికరౌద్రములు - నిప్పులు గన్నుల నివ్వటిల్లంగఁ

జెలగు నయ్యిద్దఱ సింహనాదములు - బలువిడిఁ బఱతెంచు బాణఘట్టనలు

నురుగుణస్వనములు నొక్కట నెసఁగ - నరయ మృత్యువునట్టహాసంబువోలె

వెలసిన లావుల విక్రమంబులను - బొలుపులఁ జలముల భూరిరౌద్రముల

ననిశంబు వెలుఁగు చంద్రార్కులఁ బోలెఁ - దనరు చతుర్దంతదంతుల వోలెఁ

గొమరారుసింగంపుఁగొదమలఁ బోలె - గ్రమ మొప్ప శంబరకాములఁ బోలె

నమరఁ ద్రినేత్రాంధకాసురు ల్వోలె - రమణఁ గుమారతారకులును బోలె
5510

నేపారు వృత్రాసురేంద్రులఁ బోలె - రూపింప లయకాలరుద్రులఁ బోలెఁ

బాయనిజయకాంక్ష బలియురై పోర - నాయిద్దఱును నొప్పి రప్పుడు చూడ

కోపించి కోదండగుణఘోష మెసఁగఁ - జాపరథధ్వజసహితంబు గాఁగ

నామేఘనాదుని నంపవర్షమున - సౌమిత్రి ముంచిన సైరింప కతఁడు

ప్రతిసాయకము లేయ బలువిడి ద్రుంచి - వితతంబుగా బాణవృష్టిఁ గప్పుటయు

ఆయింద్రజితుఁ డప్పు డల వెల్లఁ బొలిసి - యాయస్త్రములకు మాఱైనయస్త్రములు

నెరి నేయనేరక నిట్టూర్పు పుచ్చి - తరిగొని చూడ నత్తరి విభీషణుఁడు

సౌమిత్రిఁ గనుఁగొని “జననాథతనయ! - నీమార్గణంబుల నిర్విణ్ణుఁ డగుచు

దశకంఠుసుతుఁ డున్నదశఁ జూడు మింక - దశరథాత్మజ! రణస్థలి వీని గెల్వు"

మనవుడు నుగ్రంబు లైన బాణములు - గొని యంగకము లెల్లఁ గ్రుచ్చి పో నేయ
5520

నొకముహూర్తము మూర్ఛ నొంది వే తెలిసి - "యకట ముందే వాసవాదుల గెల్చి

పరికింప దైవంబు ప్రతికూలమైన - నరునకు నిటు నేఁడు నా కోడవలసె;

ననిలోన రాక్షసు లందఱుఁ బొలిసి - రినవంశజులచేత నిఁక నేటి బ్రతుకు?”

		 ఈ పేజీలో చివరి మార్పు 24 ఫిబ్రవరి 2024న 21:57కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

